
Bideko Ama Birjina Ospitaleak metabolismoaren gaixotasunen nutrizio arloko tratamenduari buruzko liburu bat aurkeztu du 

“Metabolismoaren jatorrizko akatsak” delakoak jatorri genetikoa duten disfuntzioak dira, bizirik jaiotzen diren bostehun haurretatik batek izaten dituenak, eta sarritan, elikaduraren bidez tratatu daitezke

Asteartea, 2008ko otsailaren 5a. Félix Sánchez-Valverde Visus doktoreak, Bideko Ama Birjina Ospitaleko Pediatriako Gastroenterologia eta Nutrizio Atalekoak, "Tratamiento nutricional de los errores innatos del metabolismo" liburua aurkeztu du, gaur goizean. Egileak, orotara, lau dira, eta gainerako hiruak, Espainiako ospitaleetako pediatrak, honako hauek dira: Mónica Ruiz Pons doktorea, Tenerifeko Santa Cruzeko Nuestra Señora de la Candelaria Ospitalekoa; Jaime Dalmau Serra doktorea, Valentziako La Fe Haurrentzako Ospitalekoa; eta Lilian Gómez López doktorea, Bartzelonako San Juan de Dios Ospitalekoa. 
Bideko Ama Birjina Ospitaleko beste sei doktore ere (Pediatriaren eta Nutrizioaren arloko espezialistak) jardun dira liburuaren edukiak lantzen. Honako hauek, hain justu: Elena Aznal Sáinz, Olga Esparza Fernández, Berta Ortigosa Pezonaga, Arantza Ruiz de las Heras de la Hera, Eva Rupérez García eta Olga Viñes Irujo.
Liburua teknikoa da, eta “metabolismoaren jatorrizko akatsak” dituzten haurrak tratatzen dituzten pediatra, dietalari, eta nutrizionistei begira idatzi dute. Aipaturiko “akatsak” jatorri genetikoa duten gaixotasun edo disfuntzio metabolikoak dira, eta gaur egun, diagnostiko genetikoaren arloan egin diren aurrerapenei esker, 700 nahasketatik gora biltzen dituen kontzeptua da. Lehen, ordea, sintomen eta praktika klinikoaren bidez baino ezin ziren antzeman “metabolismoaren jatorrizko akatsak”. Gaixo kopuruari dagokionez, eragin txikiko disfuntzioak dira, baina orotara, bizirik jaiotzen diren 500 haurretatik batek izaten ditu. Ratio hori kontuan hartuz gero, disfuntzioen tratamenduak garrantzi handia duela uler daiteke. Gainera, gaur egun goiz diagnostikatu daitezke, eta gaixotasun bakoitzerako berariazko produktu dietetikoak daude. 

Gaur aurkeztu duten alea liburuaren bigarren argitaraldiari dagokio, eta lehenengoa baino askoz luzeagoa da. Hain zuzen ere, bigarren argitaraldiko liburuek 380 orrialde dituzten, lehenengokoek 148 zituzten bitartean. Lehenengo argitaraldia 2004an egin zuten, eta arrakasta handia izan du pediatriaren eta nutrizioaren arloan. Ingelesera ere itzuli zuten, eta Interneten zintzilikatuta dagoen bertsioak 20.000 bisitatik gora izan ditu. 

Gaur aurkeztu duten argitaraldiko liburuei gaiaren orokortasunei buruzko kapitulu luze batek ematen die hasiera, eta bertan, irudi askoren laguntzarekin, honako hauek azaldu dituzte: “metabolismoaren jatorrizko akatsak” kontzeptua, dagokion epidemiologia, fisiopatologiaren eta patologia klinikoaren sailkapena, diagnostikoa, larrialdiko tratamendua, eta gaixotasunaren nutrizio arloko jarraipena.

Ondorengo kapituluak, berriz, metabolismoaren jatorrizko akats mota bakoitzari buruzkoak dira; hots, karbono-hidratoen, gantzen, aminoazidoen, proteinen eta berariazko zikloen metabolismoak (urearena edo kolesterolaren biosintesiarena, besteak beste) erasaten dituzten akatsei buruzkoak. Kapitulu bakoitzean kasuan kasuko disfuntzioa tratatzeko menuak eta dietak bildu dituzte. 

